
Annotatsiya. Mazkur tezisda bank kapitalining yetarlilik darajasini baholash va uni boshqarish strategiyalari tahlil qilin-
gan. Bank kapitalining moliyaviy barqarorlikni ta’minlashdagi o‘rni, Bazel prudensial talablari, kapital tarkibi va unga ta’sir 
etuvchi asosiy omillar yoritilgan. Shuningdek, O‘zbekiston tijorat banklari misolida kapital tuzilmasi va uning dinamikasi 
baholanib, kapital boshqaruvini takomillashtirish yo‘nalishlari ko‘rsatib berilgan.

Kalit so‘zlar: bank kapitali, kapital yetarliligi, Bazel standartlari, kapital tuzilmasi, risklarni boshqarish, Tier 1, Tier 2, tijorat 
banklari.

Abstract. This thesis analyzes the assessment of bank capital adequacy and capital management strategies. It examines 
the role of bank capital in ensuring financial stability, Basel prudential requirements, the structure of bank capital, and the 
main factors affecting it. The capital structure and its dynamics are also assessed using the example of commercial banks 
in Uzbekistan, and key directions for improving capital management are identified.

Keywords: bank capital, capital adequacy, Basel standards, capital structure, risk management, Tier 1, Tier 2, commer-
cial banks.

Аннотация. В данном тезисе анализируются оценка достаточности банковского капитала и стратегии 
управления капиталом. Рассматриваются роль банковского капитала в обеспечении финансовой устойчивости, 
пруденциальные требования Базеля, структура капитала и основные факторы, влияющие на неё. Также на 
примере коммерческих банков Узбекистана оцениваются структура капитала и её динамика, а также определяются 
основные направления совершенствования управления капиталом.

Ключевые слова: банковский капитал, достаточность капитала, стандарты Базеля, структура капитала, 
управление рисками, Tier 1, Tier 2, коммерческие банки.

K I R I S H
Jahon moliya tizimida banklarning moliyaviy barqarorligini ta’minlash, risklarni boshqarish va kapital 

yetarliligini oshirishga qaratilgan prudensial talablar izchil takomillashtirilmoqda. Bank kapitali moliyaviy xavflarni 
qoplash bilan birga, bank tizimining ishonchliligi, bozor intizomi va raqobatbardoshligiga ta’sir etuvchi muhim omil 
hisoblanadi. Xalqaro amaliyotda ushbu talablar Bazel qo‘mitasi tomonidan ishlab chiqilgan Bazel III standartlari va 
ularning yakuniy post-inqiroz islohotlari asosida shakllantirilgan.

Kapital yetarliligi banklarning kredit, bozor, operatsion va likvidlik risklariga bardoshliligini ta’minlaydi. 
Shu bois kapitalni boshqarish nafaqat regulyativ talablarni bajarish, balki bankning uzoq muddatli moliyaviy 
barqarorligini ta’minlash vositasi sifatida ham qaraladi.

O‘zbekiston bank tizimida ham Bazel standartlariga mos prudensial me’yorlarni bosqichma-bosqich joriy 
etish, kapital sifatini oshirish va risklarni kamaytirishga alohida e’tibor qaratilmoqda. Bunda kapital tarkibi, 
daromadlarni reinvestitsiya qilish, aksiyalar emissiyasi, subordinatsiyalangan qarzlar, aktivlar sifati va risklarni 
boshqarish tizimi muhim ahamiyat kasb etadi.

Tadqiqotning maqsadi bank kapitalining yetarlilik darajasi va iqtisodiy mohiyatini baholash, kapitalni 
boshqarish strategiyalarini tahlil qilish hamda O‘zbekiston tijorat banklari misolida kapital tuzilmasining amaldagi 
holatini o‘rganishdan iborat.

Tadqiqotda nazariy va qiyosiy tahlil, iqtisodiy-statistik tahlil, ko‘rsatkichlar dinamikasi, korrelyatsion tahlil 
hamda stress-testlash usullaridan foydalanildi. Xalqaro yondashuvlarni o‘rganishda Bazel III standartlari va 
ularning yakuniy post-inqiroz islohotlari, O‘zbekiston bank tizimini tahlil qilishda esa milliy me’yoriy hujjatlar va 
Markaziy bank statistik ma’lumotlari asos qilib olindi.

Qiyosiy va strukturaviy tahlil orqali tijorat banklarining kapital tarkibi, kapital dinamikasi, qo‘shimcha kapital 
kiritilishi va riskli aktivlar o‘sishi baholandi. Kapital yetarliligi, aktivlar sifati, ROA, ROE va kredit portfeli tuzilmasi 
o‘rtasidagi bog‘liqlik korrelyatsion tahlil orqali o‘rganildi. Stress-testlash esa kapitalning bozor tebranishlariga 
bardoshliligini baholash uchun qo‘llanildi.

Bank kapitali va kapital yetarliligi masalalari D. Miles, M. Hellwig, A. Admati va boshqa tadqiqotchilar tomonidan 
keng o‘rganilgan. D. Miles (2012) kapitalning banklarni bozor tebranishlaridan himoya qilishdagi rolini tahlil qilgan. 
Bazel qo‘mitasi hujjatlarida esa kapital sifati, Tier 1 kapitali va risklarni qoplashga qo‘yiladigan prudensial talablar 
rivojlantirilgan.

C. Borio va M. Drehmann kapital yetarliligi, kredit sikllari va bozor risklari o‘rtasidagi bog‘liqlikni tahlil qilgan. 
A. Berger va C. Bouwman (2013) kapitallashuv darajasining banklarning inqiroz sharoitidagi barqarorligiga ta’sirini, 
D. Diamond va R. Rajan (2001) esa kapital hamda banklarning likvidlik yaratish qobiliyati o‘rtasidagi bog‘liqlikni 
o‘rgangan.

Mahalliy tadqiqotlarda ham bank kapitali, kapital yetarliligi va risklarni boshqarish masalalari yoritilgan. 
Xususan, kapital yetarliligiga riskli aktivlar, reinvestitsiya, aksiyalar emissiyasi, likvidlik, rentabellik va kredit riski 
kabi omillarning ta’siri tahlil qilingan.

Umuman, xorijiy tadqiqotlarda kapital sifati va risklarni qoplash darajasi bank barqarorligining muhim 
omillari sifatida qaralsa, mahalliy tadqiqotlarda ushbu masalalar O‘zbekiston bank tizimining o‘ziga xos sharoitlari 
asosida yoritilgan.

T A H L I L  V A  N A T I J A L A R
Bank kapitali bankning moliyaviy barqarorligini ta’minlash, risklarni qoplash, bozor tebranishlariga bardosh 

berish, kredit faoliyatini qo‘llab-quvvatlash va mijozlar ishonchini mustahkamlashga xizmat qiluvchi asosiy 
moliyaviy resurs hisoblanadi. Xalqaro amaliyotda u bankning moliyaviy xavfsizlik buferi sifatida qaraladi.

1-jadval.
Bank kapitalining asosiy funksiyalari va ularning amaliy ahamiyati1

Funksiya nomi Mazmuni Amaliy ahamiyati
Himoya Yo‘qotishlarni qoplash Bank inqirozlarda ham to‘lov qobiliyatini saqlaydi
Regulyativ Prudensial talablarga moslik Litsenziyani saqlash, nazoratdan o‘tish
Operatsion Kengayish uchun moliyaviy baza Kredit portfelining o‘sishi

Barqarorlik Risklarga chidamlilik Aktivlar sifati yomonlashganda ham barqarorlik

Ishonch Mijozlar ishonchini oshirish Depozitlar oqimi va investorlarga jozibadorlik

Jadvaldan ko‘rinadiki, bank kapitali bank tizimi barqarorligini ta’minlovchi muhim omil bo‘lib, uning yetarli 
darajasi bankning kreditga layoqati hamda investor va omonatchilar ishonchini mustahkamlashga xizmat qilishi 
mumkin.

Kapital yetarliligi koeffitsiyenti (Capital Adequacy Ratio — CAR) bank kapitalining riskka tortilgan aktivlarga 
nisbatini ifodalaydi. Ko‘rsatkichning yuqori bo‘lishi bankning risklarga bardoshliligi yuqoriligini anglatadi.

Formulasi:
CAR = (Tier 1 + Tier 2) / Risk og‘irliklariga ega aktivlar × 100
Bazel III talablari bo‘yicha:
•	 minimal umumiy kapital yetarliligi – 8%,
•	 minimal Tier 1 kapital – 6%,
•	 kapital buferi bilan birga – 10,5% gacha.
Banklar kapitalni boshqarishda ICAAP (Internal Capital Adequacy Assessment Process) modelidan 

foydalanadi. ICAAP Bazel prudensial tizimining kapital yetarliligini ichki baholashga oid muhim elementlaridan 
biridir.

ICAAP doirasidagi asosiy yo‘nalishlar::
Risklarni to‘liq identifikatsiya qilish
Har bir risk turi uchun zarur kapital miqdorini hisoblash

1	  Manba: muallif tomonidan tuzilgan.

Stress-testlarni o‘tkazish
Kapital rejalashtirish (3–5 yil)
Kapitalni monitoring qilish va nazorat

2-jadval.
Kapital boshqaruvi strategiyalarining chuqur taqqoslangan tahlili2

Strategiya Ilmiy asos Afzallik Kamchilik Qachon samarali

Reinvestitsiya MM nazariyasi Arzon kapital

Foyda yetarli 
bo‘lmasa, 
reinvestitsiya 
imkoniyati 
cheklanadi

Barqaror banklarda

Aksiyalar emissiyasi
Trade-off 
(muvozanat) 
nazariyasi

Kapital tez 
oshadi

Aksiyador ulushi 
suyuladi Kapital yetishmaganda

Subordinatsiyalangan qarz RBC modeli Uzoq muddatli Risk ortadi Moliyaviy kengayishda

Aktivlarni optimallashtirish ICAAP Risk kamayadi Kredit hajmi 
qisqarishi mumkin

Risk og‘irliklari yuqori 
banklarda

Xalqaro kredit liniyalari Global finance 
theory

Kapital tannarxi 
past Talablar qat’iy Rivojlanayotgan 

banklarda

Jadvaldan ko‘rinadiki, kapital strategiyasi bank risklari, rentabellik, bozor sharoiti va regulyativ talablarga qarab 
tanlanadi. Rentabelli banklar reinvestitsiyani, tez kengayayotgan banklar aksiyalar emissiyasini, risk darajasi yuqori 
banklar esa aktivlarni qayta tuzishni afzal ko‘rishi mumkin. Shu bois kapital boshqaruvida kombinatsiyalangan 
yondashuv muhim hisoblanadi.

O‘zbekiston bank tizimida kapital yetarliligi moliyaviy barqarorlikni ta’minlovchi muhim prudensial 
mexanizmlardan biridir. Amaldagi me’yorlarda asosiy kapital yetarliligi koeffitsiyenti (K1), umumiy kapital 
yetarliligi koeffitsiyenti (K2) va moliyaviy leveraj koeffitsiyenti asosiy ko‘rsatkichlar sifatida qo‘llaniladi. Ular 
banklarning kapital sifati va risklarni qoplash imkoniyatini baholashga xizmat qiladi.

Mazkur talablar banklarning moliyaviy barqarorligini mustahkamlash va risklarni boshqarish samaradorligini 
oshirishga qaratilgan. So‘nggi yillarda O‘zbekiston banklarida kapital yetarliligi ko‘rsatkichlarida muayyan 
o‘zgarishlar kuzatilgan.

1-rasm. O‘zbekiston banklarida K1 ko‘rsatkichi (asosiy kapital yetarliligi)3

2	  Manba: muallif tomonidan tuzilgan.
3	  Manba: O‘zbekiston Respublikasi Markaziy banki ma’lumotlari asosida muallif tomonidan tuzilgan.

K1 ko‘rsatkichi 2020–2023-yillarda 14,5 foizdan 17,4 foizgacha, ya’ni 2,9 foiz punktga oshgan. Mazkur o‘sish 
taqsimlanmagan foydaning kapitalga yo‘naltirilishi, ustav kapitalining oshirilishi, riskka tortilgan aktivlar sifatining 
yaxshilanishi hamda bank sektoridagi transformatsiya jarayonlari kabi omillar bilan bog‘liq bo‘lishi mumkin. 
Shu bilan birga, audit, ichki nazorat va risklarni baholash mexanizmlarining takomillashuvi kapital sifatining 
mustahkamlanishiga xizmat qilgan.

Davrlar kesimida K1 2020–2021-yillarda 14,5 foizdan 15,2 foizga, 2021–2022-yillarda 16,1 foizgacha, 
2022–2023-yillarda esa 17,4 foizgacha oshgan. Ushbu dinamika kredit portfelini diversifikatsiya qilish, risklarni 
kamaytirish, taqsimlanmagan foydaning ortishi, yangi aksiyalar emissiyasi va xalqaro moliya institutlari ishtirokidagi 
kapitallashuv loyihalari bilan bog‘langan.

2-rasm. O‘zbekiston banklarida K2 ko‘rsatkichi (umumiy kapital yetarliligi)4

K2 ko‘rsatkichi 2020–2023-yillarda 16,8 foizdan 18,2 foizgacha, ya’ni 1,4 foiz punktga oshgan. Ushbu o‘sish 
ustav kapitalining ko‘payishi, subordinatsiyalangan qarzlar orqali Tier 2 kapitalning kengayishi, riskka tortilgan 
aktivlar sifatining yaxshilanishi hamda banklardagi transformatsiya jarayonlari bilan izohlanadi. Xususan, kredit 
portfelini diversifikatsiya qilish, aktivlar sifatini yaxshilash, korporativ boshqaruv va ichki risk nazorati tizimlarini 
takomillashtirish K2 dinamikasiga ijobiy ta’sir ko‘rsatgan.

Davrlar kesimida K2 2020–2021-yillarda 16,8 foizdan 17,3 foizga, 2021–2022-yillarda 17,9 foizga, 
2022–2023-yillarda esa 18,2 foizga ko‘tarilgan. O‘sish sur’atining K1ga nisbatan pastroq bo‘lishi Tier 2 kapitalning 
nisbatan sekin o‘sishi bilan bog‘lanadi. 2023-yilda banklarning leveraj ko‘rsatkichi o‘rtacha 7–8 foizni tashkil etgani 
kapital zaxirasining mavjudligini ko‘rsatadi.

Bank kapitalini boshqarishda kapitalning optimal tuzilmasini belgilovchi nazariy yondashuvlar muhim 
ahamiyatga ega. Trade-off nazariyasiga ko‘ra, kapital miqdori risk va rentabellik o‘rtasidagi maqbul nisbat asosida 
shakllantirilishi lozim. Modilyani–Miller yondashuvi real bozor sharoitida soliqlar, regulyativ talablar, qarz risklari 
va bozor nomukammalligi sababli kapital tuzilmasini optimallashtirish zarurligini ko‘rsatadi. Risk-Based Capital 
(RBC) modeli esa kapital hajmini bank risklari darajasiga mutanosib shakllantirishni nazarda tutadi.

Shu asosda bank kapitalini boshqarishda quyidagi yo‘nalishlar ustuvor hisoblanadi: optimal kapital 
tuzilmasini aniqlash, kapital tannarxini kamaytirish, Tier 1 kapitalining sifati va barqarorligini oshirish hamda 
makroprudensial kapital buferlarini shakllantirish. Bu yondashuvlar kapital boshqaruvini xalqaro prudensial 
talablar bilan uyg‘unlashtirishga xizmat qiladi.

X U L O S A  V A  T A K L I F L A R
Tadqiqot natijalari bank kapitalining yetarliligi va uni boshqarish strategiyalari moliyaviy barqarorlikni 

ta’minlashda muhim ahamiyatga ega ekanini ko‘rsatdi. Kapital bankning risklarni qoplash, bozor tebranishlariga 
bardosh berish va uzoq muddatli rivojlanishini qo‘llab-quvvatlashga xizmat qiluvchi asosiy moliyaviy resurs 

4	  Manba: O‘zbekiston Respublikasi Markaziy banki ma’lumotlari asosida muallif tomonidan tuzilgan.

hisoblanadi.
Modilyani–Miller, Trade-off va Risk-Based Capital (RBC) yondashuvlari, shuningdek, ICAAP va SREP tizimlari 

kapitalning optimal darajasini belgilashda rentabellik, risklar hajmi, bozor sharoiti va prudensial talablarni hisobga 
olish zarurligini ko‘rsatadi.

O‘zbekiston banklari bo‘yicha tahlilda Tier 1 kapital tarkibida ustav kapitali va taqsimlanmagan foyda, Tier 
2 kapitalda esa subordinatsiyalangan qarzlar muhim o‘rin tutishi kuzatildi. Kapital yetarliligi ko‘rsatkichlarining 
o‘sishi bilan birga, riskka tortilgan aktivlarning kengayishi kapitalni samarali boshqarish zaruratini saqlab 
qolmoqda.

Shu bois bank kapitalini boshqarishda optimal kapital tuzilmasini shakllantirish, Tier 1 kapital sifatini 
oshirish, kapital tannarxini kamaytirish, ICAAP va SREP tizimlarini rivojlantirish, aktivlarni risk darajasi bo‘yicha 
optimallashtirish, kapital buferlarini shakllantirish hamda kapital bozorlaridan samarali foydalanish muhim 
yo‘nalishlar hisoblanadi.

Umuman, mazkur yondashuvlar banklarning moliyaviy chidamliligini mustahkamlash, risklarni boshqarish 
samaradorligini oshirish va kapital boshqaruvini xalqaro prudensial talablar bilan uyg‘unlashtirishga xizmat qiladi.

